
Куни-кеча бир воқеа ҳақида гапириб беришди. Ўзбекистонлик бир киши собиқ совет тузими даврида Болтиқбўйи республикаларидан бирида балиқчилик кемасида ишлар экан. Денгизда ярим йил-бир йилгача сузиб юришаркан. 1993 йилга келиб портга қайтиб келишса «эски совет паспортлари бекор қилинди, янги паспорт олинглар» дейишибди. Бизнинг ватандош ҳам оқибатини ўйлаб ўтирмай ўша давлатнинг паспортини олибди. 1999 йилда эса тегишли визаларни расмийлаштириб ўз ватанига – ота-онаси ва оиласи багрига қайтибди. Виза муддати тугаса ҳам яшаш жойида рўйхатдан ўтмабди. Орадан бир неча йил ўтиб, уни Ўзбекистонда яшаш тартибини бузганлиги учун милиция бўлимига олиб кетишибди. Ҳалиги одам «мен ота-онам ва оилам билан ўзим тугилиб-ўсган жойда яшаяпман» дейишига қарамай уни мамлакатдан чиқариб юбориш зарурлигини тушунтиришибди. Ноилож қолган қаҳрамонимиз паспорт олган давлатига бориб, тегишли ҳамма ҳужжатларни расмийлаштириб ватанига қайтмоқчи бўлибди. Бироқ, Москва аэропортида уни яна Ўзбекистонга қайтариб юборишибди. Чунки, Россия билан Болтиқбўйи давлатлари ўртасида виза режими ўрнатилган бўлиб, қаҳрамонимизнинг паспортида Россияга кириш визаси йўқ экан… Қуйидаги суҳбатни ўқисангиз мазкур муаммони ҳал қилиш учун нималар қилиш керак бўлганлигини ўзингиз англаб олишингиз мумкин. Суҳбатдошим - Ички ишлар вазирлигининг Хорижга чиқиш-келиш ва фуқаролик бошқармаси бошлиги ўринбосари, милиция полковниги Салоҳиддин Мираҳмедовга муштарийларимизни қизиқтирган саволлар билан мурожаат қилдим.

-
Салоҳиддин ака, Ўзбекистон Республикаси Ички ишлар вазирлигининг таркибидаги Хорижга чиқиш-келиш ва фуқаролик бошқармаси (ХЧКФ) ва вилоятлардаги бўлимларининг вазифалари нималардан иборат?

- «Ўзбекистон Республикасида паспорт тизими тўғрисида»ги Низомга кўра Ички ишлар вазирлигининг ХЧКФ хизмати тизимлари мамлакатимизда доимий яшовчи Ўзбекистон Респубилкаси, чет эл фуқаролари, фуқаролиги бўлмаган шахсларнинг паспорт-виза қоидаларига риоя этишларини таъминлаш, Ўзбекистонга вақтинча келувчилар билан боглиқ масалаларни ва шу жараённи тартибга солиш масалалари билан шугулланади. Паспорт бериш, алмаштириш, республикамиз ҳудудида бир жойдан иккинчи жойга кўчиш пайтида фуқароларни яшаш жойида қайддан ўтказиш ва чиқариш, йўқолган паспортлар ўрнига янгисини бериш, чет элларга борувчиларга тегишли рухсатномалар бериш ҳам ХЧКФ хизмати тизимларининг бевосита вазифасига киради. Бундан ташқари, Ўзбекистон Республикаси фуқаролигига қабул қилиш, фуқароликдан чиқариш, фуқароликни белгилаш билан боглиқ масалалар билан шугулланамиз.
-
Ўзбекистон давлат мустақиллигига эришгандан кейин фуқароликни белгилаш қандай амалга оширилди?

- 1992 йил 2 июлда Ўзбекистон Республикасининг «Фуқаролик тўғрисида»ги Қонуни қабул қилинган. Қонун кучга кирган пайт - 1992 йилнинг 28 июлида мамлакатимизда доимий яшаган, бошқа давлат фуқароси бўлмаган, ўз хоҳишига кўра Ўзбекистон фуқароси бўлишни ихтиёр қилган барча шахслар республикамиз фуқароси деб ҳисобланади. 
-
Собиқ совет паспортлари бекор қилинган бўлишига қарамай айрим кишилар ҳалигача паспортини алмаштирмаган…

- Ўзбекистон Республикаси Президентининг Фармонига асосан 1995 йилнинг 1 январидан бошлаб мамлакатимизда паспорт ислоҳоти амалга оширилиб, эски паспортлар мустақил давлатимизнинг миллий паспортлари билан алмаштирила бошланди. Бунинг учун беш йиллик муддат белгиланиб, муддат охирида эски паспортлар ўз кучини йўқотди. 2000 йилнинг 1 январига қадар 13 миллиондан зиёд паспорт алмаштирилди. Паспортини алмаштирмаган фуқароларни амалдаги қонунчилик бўйича маъмурий жавобгарликка тортиб, жарима солиш кўзда тутилган. 
-
Ўзбекистон фуқаролигига қабул қилиш тартиби кўпчиликни қизиқтиради.

- Фуқароликка қабул қилишнинг алоҳида тартиби мавжуд. Бунинг учун шахс мамлакатимиз ҳудудида яшаш гувоҳномаси билан камида беш йил яшаган бўлиши керак. Шундан кейин, ўзи яшаб турган ҳудуддаги ички ишлар идораларига илтимоснома ёзиб мурожаат қилиши зарур. Илтимосномалар Президент Девони ҳузуридаги махсус комиссия томонидан кўриб чиқилади. Фуқароликка қабул қилиш ва фуқароликдан чиқариш масалаларини ана шу комиссия ҳал қилади. Чет элларда яшовчи шахслар Ўзбекистоннинг ўша давлатлардаги элчихона ёки консуллик бўлимларига ҳам мурожаат қилишлари мумкин.
-
Фуқароликка қабул қилишда қандай талаблар қўйилади?

- Ўзбекистон фуқароси бўлиш ҳақида илтимоснома берган чет эл фуқаролари аввал чет эл фуқаролигидан воз кечиши керак, чунки бизнинг қонунларимизда бир вақтнинг ўзида иккита давлат фуқароси бўлишга йўл қўйилмайди. Сўнгги беш йил давомида Ўзбекистонда яшаган ва доимий тирикчилик манбасига эга бўлиши зарур. 
-
Юқоридаги талаблар ҳаммага тегишлими ёки истиснолар ҳам борми?

- Мамлакатимиз фуқароси бўлиш истагини билдирган шахслар Ўзбекистонда тугилган ва ҳеч бўлмаса ота-онасидан бири, буваси ёки бувиси Ўзбекистон ҳудудида тугилганлигини ва бошқа давлатларнинг фуқароси эмаслигини исботласа юқоридаги талаблар уларга татбиқ қилинмайди. 
-
Фуқароликка қабул қилишдан аввал уларнинг мамлакатимиз ҳудудида яшаши қандай тартибга солинади?

- Ўзбекистон Президентининг 1999 йил 26 февралдаги Фармонига кўра МДҲ давлатлари ва чет эл фуқароларини қайддан ўтказиш ҳақида алоҳида Низом ишлаб чиқилган. Уларни яшаш жойида қайддан ўтказиш билан вилоятлар ва Тошкент шаҳар ҳокимиятлари ҳузуридаги махсус комиссия шугулланади. Тошкент шаҳрида фуқароларни қайддан ўтказишнинг алоҳида тартиби амал қилаётганини азиз муштарийларимизга эслатиб қўйиш фойдадан ҳоли бўлмайди. 

 
«Италияликларнинг Россиядаги гаройиб саргузаштлари» номли комедия филми ёдимга тушди. Агар эсласангиз, учоқда Москвага келаётган Италия фуқаросининг паспорти йўқолади. паспортсиз кишини эса Москва аэропортига киритишмай, учоққа қайтариб чиқариб қўйишади. Паспортсиз фуқарони ўз навбатида Италия ҳам қабул қилмайди. Бояги одам учоқда икки давлат 

ўртасида у ёқдан бу ёққа учиб юраверади. 
-
Яшаш гувоҳномасига эга бўлган шахслар қандай ҳуқуқларга эга бўлади?

- Ўзбекистонда яшаш гувоҳномаларининг шакли ўзимизнинг паспортга ўхшайди, 2 та хили мавжуд: чет эл фуқароларининг яшаш гувоҳномаси ва фуқаролиги йўқ шахснинг яшаш гувоҳномаси. Бундай гувоҳномага эга бўлган шахслар сайлаш ва сайланиш ҳамда давлатнинг расмий идораларида ишлаш ҳуқуқидан ташқари барча ҳуқуқларга эга. Бундан ташқари, яшаш гувоҳномасига эга бўлмаган шахслар Ўзбекистон Республикасида уй-жой сотиб олишлари мумкин эмас. 
-
Энди виза масаласига ўтсак…

- Ўзбекистон билан барча узоқ чет эл мамлакатлари ўртасида виза муносабатлари ўрнатилган. Шунингдек, қўшни Тожикистон, Туркманистон ва Қиргизистон билан ҳам виза режими мавжуд. Қўшни давлатлар билан қон-қариндошлик, қуда-андачилик боглари кучли эканлигини ҳисобга олиб, чегара ҳудудларидаги туманларда яшовчиларга имтиёзлар кўзда тутилган. Улар виза олмасдан паспорт билан беш кунгача муддатга қўшни давлатнинг чегарадош ҳудудларига ўтишлари мумкин. Ушбу муддатни ўтказиб юборганларга нисбатан маъмурий чоралар қўлланилади. Улар белгиланган ҳудудлар ташқарисига ўтиб кетишлари, мамлакат ичкарисига виза олмасдан кириб боришлари ҳам мумкин эмас.
- Қўшни давлатларга бормоқчи бўлганлар визаларни қаердан олишлари мумкин?

- Тошкентда Тожикистон, Туркманистон ва Қиргизистоннинг элчихоналари жойлашган. Виза олиш учун ана шу элчихоналарнинг консуллик бўлимларига мурожаат қилинади. Хусусий тартибда виза олиш учун бориладиган давлатдан Ўзбекистон фуқароси номига юборилган таклифнома асос бўлиб хизмат қилади. Хизмат сафари билан кетаётган фуқароларга виза бериш тартиби бошқачароқ бўлса, дам олиш ёки саёҳатга бормоқчи бўлганлар туризм визаси олишлари мумкин. Виза берганлик учун белгиланган миқдорда пул тўланади. Юқорида номлари келтирилган давлатлардаги қариндош-уруглари ёки ёру-дўстларини таклиф қилмоқчи бўлган ватандошларимиз ҳам уларга тегишли тартибда расмийлаштирилган таклифнома жўнатишлари керак. 
-
Виза режимини бузганларни мамлакатдан чиқариб юбориш тартиби қандай?

- Виза тартибини бузган шахслар прокурор санкциясига кўра милиция ходимлари кузатувида мамлакат ҳудудидан чиқариб юборилиб, бу ҳақда уларнинг паспортига белги қўйилади. 
Қўшни давлатларга бориш учун фуқаролар виза олишини қулайлаштириш мақсадида чегараларга яқин вилоятлар марказларида қўшни давлат элчихоналарининг консуллик бўлимларини очиш зарурати мавжуд. Чунки, виза олиш учун Тошкентга келиб-кетиш ҳам вақт олади, ҳамда ортиқча сарф-харажатга олиб келади. Масалан, Андижонда Қиргизистон Республикасининг Ўзбекистондаги  элчихонаси консуллик бўлимини, Ўшда эса Ўзбекистоннинг Қиргизистондаги элчихонаси консуллик бўлимини очиш мумкин. Бу қўшни давлатлар ўртасидаги ҳар томонлама алоқаларни ривожлантиришга, бошқа давлатлардаги ватандошларимизнинг ҳуқуқларини ҳимоя қилишни қулайлаштиришга хизмат қилади. Албатта, консуллик бўлимларини очиш маълум маблаг талаб қилиб, давлатлараро келишувларга асосан ҳал қилинади. Бу ҳақда ўйлаб кўрилса ёмон бўлмасди. 
Бахтиёр ШОҲНАЗАРОВ суҳбатлашди.      

